
Скопје, јануари 2015 година

      В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за патните исправи на државјаните на Република Македонија (“Службен весник на Република Македонија” бр. 67/92, 20/03, 46/04, 19/07, 84/08, 51/11 и 135/11), нормaтивно правно се уредуваат видовите на патни исправи и визи и постапката за нивно издавање на државјаните на Република Македонија.  

Една од патните исправи согласно одредбите од наведениот закон е заедничкиот пасош. Со воведувањето на биометриските патни исправи во 2007 година, заедничкиот пасош како вид на патна исправа остана надвор од рамките на Проектот „Нови лични документи“, односно заедничкиот пасош не е биометриска патна исправа, согласно закон. Оваа патна исправа се изработува на начин идентичен пред воведувањето на новите биометриски  лични документи, односно сликата се залепува на образецот на пасош. Со тоа се создадоа дополнителни практични проблеми особено при патувањето со заеднички пасош, при што наведената патна исправа од надлежните органи на одредени држави се третираше како стара патна исправа. При компаративното согледување на законодавните решенија на другите држави, се утврди дека заедничкиот пасош како категорија призната од правните системи на особено соседните земји е напуштена категорија не само во Република Словенија, туку и во Република Хрватска и Република Србија.    


Со предметниот закон предвидено е дека бродарската книшка е патна исправа за патување во странство на членовите на екипажот во внатрешната, меѓудржавната и меѓународната пловидба. Предметниот закон не е системски закон со кој треба да се регулира постапката и надлежниот орган за издавање на овој вид на патна исправа. Материјата во врска со бродарската книшка е уредена на Законот за внатрешна пловидба („Службен весник на Република Македонија“ број 55/07, 26/09, 22/10, 23/11,  53/11, 155/12, 15/13, 137/13, 163/13 и 42/14). Меѓутоа, со овој закон оваа исправа е означена како бродска книшка. Заради терминолошко усогласување на овие два закона со предложените измени на овој закон се врши прецизирање на називот на оваа исправа.


При практичната примена на законот, надлежните организациони единици се соочија со одедени непрецизности при уредување на материјата при поднесувањата на барања за издавање на патен лист и пасош. Во предложениот законски текст се настојува да се надминат утврдените непрецизности и целосно да се опфатат сите ситуации при поднесување на барањата за наведените документи, како и прецизно да се определат лицата кои можат да ги поднесат наведените барања.


Наведениот закон предвидува обврска за имателот на пасошот, да го предаде пасошот при промена на податоците кои се однесуваат на името и презимето, денот, месецот и годината на раѓање, полот и единствениот матичен број. Оваа обврска граѓанинот е должен да ја исполни во рок од 30 дена од денот на промената на податоците. Пасошот во наведениот рок  треба да се предаде во Министерството за внатрешни работи, заради негово поништување. Доколку граѓанинот не ја исполни предвидената законска обврска предвиден е прекршок, за кој се изрекува глоба од 100 до 500 евра во денарска противвредност. Исто така, со членот 5 став 3 од овој закон предвидено е дека имателот на патната исправа не смее да ја користи патната исправа доколку се променат податоците кои се однесуваат на името и презимето, денот, месецот и годината на раѓање, полот и единствениот матичен број. За наведената забрана е предвидена глоба во износ од 100 до 500 евра во денарска противредност. Регулирање на наведната материја на овој начин доведува до двојно казнување на одреден граѓанин, кој се казнува и заради непредавање на пасошот во предвидениот рок и заради употреба на пасошот при променетите податоци. Согледувајќи ја наведената ситуација, со предложениот закон се утврдува прекршок само за користењето на пасошот при променети лични податоци. Се утврди  непотребно да постои прекршок за непредавање на пасошот заради негово поништување во одреден рок, доколку пасошот не се користи за целта за која се издава, односно за патување.   

Во делот на прекршочната постапка, со предложените изменувања и дополнувања се уредува постапката при издавање на прекршочен платен налог, доставувањето на известувањата, одлуките и поканите на комисиите и други соодветни прецизирања на глобите за правните лица и одговорните лица на правните лица. 

  
 Исто така, со предложените изменувања и дополнувања на предметниот закон ќе се изврши прецизирање на текстот на законот заради надминување на практичните проблеми со кои се соочуваат надлежните организациони единици на Министерството за внатрешни работи при практичната примена на законот и техничко-терминолошко прецизирање на одредени содржини на предметниот закон.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за патните исправи на државјаните на Република Македонија се заснова врз истите начела врз кои е заснован Законот за патните исправи на државјаните на Република Македонија. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија, а спроведувањето на законот не повлекува материјални обврски за одделни субјекти.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПАТНИТЕ ИСПРАВИ НА ДРЖАВЈАНИТЕ НА РЕПУБЛИКА МАКЕДОНИЈА

Член 1

Во Законот за патните исправи на државјаните на Република Македонија (Службен весник на Република Македонија“ бр.67/92, 20/03, 46/04, 19/07, 84/08, 51/11 и 135/11) во член 3 во ставот 1 зборовите „заеднички пасош,“ се бришат.

Во ставот 3 зборот „бродарската“ се заменува со зборот „бродската“. 
  Член 2
Во член 5 во ставот 3 бројот „6“ се заменува со бројот „5“. 

Во ставот 6 се додава нова реченица која гласи: „Под грижливо чување на патна исправа во смисла на овој закон се смета дејствие преземено од страна на имателот на патната исправа со цел да се спречи губење, оштетување или исчезнување на патната исправа.“     

По ставот 6 се додаваат два нови става 7 и 8, кои гласат:
„Првото губење, оштетување или исчезнување на патната исправа  не е казниво за имателот на патната исправа.

Секое понатамошно повторување на дејствие по кое патната исправа се губи, оштетува или исчезнува е казниво за имателот на патната исправа, освен во случаи кога имателот ќе докаже дека дејствието е сторено без негова умисла или вина.“ 

Ставот 7 станува став 9. 

Во ставот 8 кој станува став 10 зборовите „заедничкиот пасош,“ се бришат.   

По ставот 10 се додава нов став 11, кој гласи:
„Забрането е одземање, задржување, уништување или оштетување на туѓа патна исправа спротивно на волјата на имателот на патната исправа.“





Член 3
Членот 8 се брише.





Член 4

Во членот 9 се додава нов став 2, кој гласи:
„По исклучок од ставот 1 на овој член, патен лист се издава на дете кое не е државјанин на Република Македонија, заради враќање во државата со еден од неговите родители, со цел запишување во матичната евиденција и евиденцијата на државјаните на Република Македонија.“   





Член 5
Во член 14 во ставот 1 зборовите „заеднички пасош,“ се бришат.
 Во ставот 2 зборовите „и виза на заеднички пасош“ се бришат.





Член 6

Во членот 17 зборовите „државјанин на Република Македонија, кој во странство останал без патна исправа“ се заменуваат со зборовите „на лицата од членот 9 од овој закон“.  





Член 7
Членот 19 се брише.




Член 8
Во член 22 во ставот 1 зборовите „и заеднички пасош“ се бришат.

Во ставот 2 зборот „бродарска“ се заменува со зборот„бродска“.




Член 9
Во член 23 ставот 2 се брише.




Член 10
Во член 26 ставот 5 се брише.

Ставот 6 станува став 5.




Член 11
Во член 26-а во ставот 1 зборовите „е должен во рок од 30 дена од денот на промената на податоците, пасошот да го предаде“ се менуваат со зборовите „во рок од 30 дена од денот на промената на податоците го предава пасошот “  

Во ставот 2 зборовите „е должен во рок од 30 дена од денот на промената на податоците, дипломатскиот или службениот пасош да го предаде“ се менуваат со зборовите „во рок од 30 дена од денот на промената на податоците го предава дипломатскиот или службениот пасош“.








Член 12
Во член 29 во ставот 1 зборовите „заеднички пасош“ се бришат.





Член 13
Член 30 се менува и гласи:

„Барање за издавање на патна исправа или виза се поднесува лично на пропишан образец.

Барањето за издавање на пасош се поднесува на начин согласно ставот 1 на овој член во надлежната организациона единица на Министерството за внатрешни работи, според подрачјето на кое граѓанинот има живеалиште или престојувалиште. 

По исклучок од ставот 2 на овој член, по желба на граѓанинот, барањето за издавање на пасош може да се поднесе, односно пасошот да се подигне лично од страна на граѓанинот, во простории надвор од просториите на Министерството за внатрешни работи.  

Цената на услугата за поднесување на барање за издавање, изработка и подигање на пасош надвор од просториите на Министерството за внатрешни работи се пропишува со решение донесено од страна на министерот за внатрешни работи.

Барање за издавање на пасош на дете поднесуваат двајцата родители на детето, односно старателот доколку детето е ставено под старетелство.

За родителот кој не е во можност лично да го поднесе барањето за издавање на пасош за дете, од страна на другиот родител се доставува негова изјава за согласност за издавање на пасош на детето, заверена од нотар.

Ако двајцата родители на детето не се во можност лично да го поднесат барање за издавање на пасош за дете, барањето го поднесува лице кое е овластено за тоа, од страна на двајцата родители на детето. 

Овластувањето од ставот 7 на овој член родителите го заверуваат кај нотар, надлежните државни органи или дипломатско-конзуларно претставништво на Република Македонија во странство.      

Барањето за издавање на пасош на лице кое не е целосно деловно способно го поднесува старателот на лицето.“




Член 14

По членот 30-а се додава нов член 30-б, кој гласи:

„Член 30-б

Барање за издавање на патен лист се поднесува на начин согласно член 30 ставот 1 од овој закон, освен ако со меѓународен договор не е предвиден друг начин на поднесување на барањето.

За дете, односно лице кое не е целосно деловно способно, барање за издавање на патен лист поднесува еден од родителите, односно стрателите.  

По исклучок од ставот 2 на овој член, барање за издавање на патен лист за детето од членот 7 од законот, за кое има писмена согласност за патувањето дадена од страна на родителите или старателот, поднесува детето доколку патува само или лицето кое патува со детето.“  




Член 15
Во член 32 во ставот 1 зборовите „заеднички пасош или“ и зборовите: „заедничкиот пасош, односно“  се бришат.
Во ставот 2 зборовите „поради пополнетост или оштетување“ се бришат.

По ставот 2 се додава нов став 3, која гласи:
„При издавање на нов пасош, поништениот пасош се враќа на имателот, на негово усно барање.“

Ставот 3 станува став 4.




Член 16
Членот 33 се брише.




Член 17  
Во член 34 зборовите „заеднички пасош, како и“ се бришат, а зборот „бродарска“ се заменува со зборот „бродска“.





Член 18
Во член 35 во ставот 2 зборот „бродарска“ се заменува со зборот „бродска“.





Член 19 

Во член 36 во ставот 2 зборовите „48 часа“ се заменуваат со зборовите „два работни дена“.  




Член 20

Во член 37 став 1 точката 4) се брише. 

Точките 5) и 7) стануваат точки 4) и 5).





Член 21

Во член 38 ставот 3 се брише. 

 



Член 22

Во член 42 ставот 1 зборовите „е должен да го пријави веднаш, а најдоцна во рок од три дена од денот на дознавањето“ се заменуваат со зборовите „го пријавува“.


Во ставот 2 зборовите: „е должен, веднаш да го пријави“ се заменува со зборовите: „го пријавува“.






Член 23


Во член 43-а ставовите 3 и 4 се бришат.





Член 24


Во член 43-б во ставот 1 броевите „1.000 до 2.000“ се заменуваат со бројот „1.500“. 


Во ставот 2 зборовите „100 до 500 евра во денарска противредност“ се заменуваат со зборовите „30 % од одмерената глоба за правното лице“.





Член 25
Во член 44 точката 2) се брише.

Точката 3) станува точка 2).

Точката 4) која станува точка 3) се менува и гласи:

„3) кое повторил дејствие по кое патната исправа се губи, оштетува или исчезнува (член 5 став 8);“ 

Во точката 5) која станува точка 4) бројот „7“ се заменува со бројот „9“.

Во точката 6) која станува точка 5) зборовите „заедничкиот пасош,“ се бришат, бројот „8“ се заменува со бројот „10“. 

По точката 5) се додава нова точка 6), која гласи:

6) кое одзема, задржува, уништува или оштетува туѓа патна исправа спротивно на волјата на имателот на патната исправа (член 5 став 11).“

Точката 7) се брише.





Член 26

По членот 44 се додава нов член 44-а, која гласи:

„Член 44-а

Глоба во износ од 30 евра во денарска противвредност ќе се изрече за  прекршок на физичкото лице кое користи патна исправа, доколку се променети податоците од член 26 став 1 точките 1, 2, 5 и 7 од овој закон.   

Член 27
               Во член 45 се менува и гласи:

„Глоба во износ од 100 евра во денарска противвредност ќе се изрече за прекршок на физичко лице кое користи патна исправа што е внесена во евиденција за изгубени или исчезнати патни исправи (член 5 став 4).“  





Член 28

Во член 45-а во ставот 1 зборовите „43-а, 43-б став 2“ се бришат. 
Во ставот 3 зборот „седум“ се заменува со зборот „четири“, а зборот „десет“ се заменува со зборот „шест“.




Член 29

По членот 45-а се додаваат пет нови членови 45-б,  45-в, 45-г, 45-д и 45-ѓ кои гласат:







„Член 45-б


Кога ќе се утврди дека е сторен прекршок предвиден со одредбите од овој закон, од страна на дете, се постапува согласно посебен закон.

    
За прекршоците од ставот 1 постапува надлежниот суд.





    Член 45-в



За прекршоците предвидени со одредбите од овој закон предвидено е издавање на прекршочен платен налог.


Кога овластеното службено лице од Министерството за внатрешни работи, односно  надлежниот службеник од Министерството за надворешни работи ќе утврди  дека  е  сторен  прекршок за кој со овој закон е предвидено издавање на прекршочен платен налог, веднаш ќе издаде прекршочен платен налог.

Прекршочниот платен налог содржи: лично име, адреса и единствен матичен број на граѓанинот, а за правно лице, назив,  седиште и даночен број, местото и времето  на  сторување  на  прекршокот, правната  квалификација  на  прекршокот, износот на глобата, број на сметката за плаќање и правна поука, а може и други податоци во согласност со закон.


Во прекршочниот платен налог се изрекува глоба во износ пропишан за прекршокот со овој закон.

Ако глобата за прекршокот предвиден со овој закон не е пропишана во точнo определен износ, се изрекува глоба во минималниот износ за прекршокот пропишан со овој закон. 


По приемот и потпишувањето на прекршочниот платен налог  сторителот е должен да ја плати глобата изречена согласно ставот 2 на овој  член, во рок од осум дена од приемот на прекршочниот платен налог на сметката означена во платниот налог.

Сторителот кој ќе ја плати глобата во рокот од ставот 5 на овој член,  ќе плати половина од изречената глоба и веднаш е должен со истиот да приложи банкарска или поштенска уплатница за извршената уплата на уплатна сметка до овластеното службено лице, односно надлежниот службеник кој го издал прекршочниот платен налог или на друг начин пропишан со посебен пропис, за кое право се поучува во правната поука.

Во постапката која ќе заврши со плаќање на прекршочен  платен налог не се плаќаат трошоци на постапката.

Сторителот кој со заминувањето заради  престој во  странство  би  можел  да го одбегне плаќањето на глобата, е должен веднаш да ја плати глобата изречена со прекршочниот платен налог.


 Ако сторителот не ја плати глобата во рокот од ставот 5 на овој член, овластеното службено лице поднесува барање за поведување на прекршочна постапка до надлежниот суд, односно прекршочен орган.






Член 45-г


Сторителот кој со заминувањето заради  престој во  странство  би  можел  да го одбегне плаќањето на глобата, е должен веднаш да ја плати глобата изречена во одлуката со која е завршена прекршочна постапка.  
      
Член 45-д   

         Доставувањето на известувањата, поканите или одлуките на комисиите од членот 45 –а од овој закон се врши согласно со одредбите од Законот за прекршоците и Законот од општата управна постапка. 

Ако живеалиштето на лицето на кое известувањето, поканата или одлуката треба да му се достави е непознато за органот чие писмено се доставува, комисиите од членот 45-а од овој закон ќе го истакнат писменото на огласна табла во седиштето на комисијата и со истекот на осум дена од денот на истакнувањето на огласната табла  ќе се смета дека доставувањето е уредно.

Член 45-ѓ
Покрај евиденциите од членот 27 од овој закон, Министерството за внатрешни работи води:

-евиденција на физички лица против кои е поднесено барање за поведување на прекршочна постапка и 

-евиденција на физички лица на кои им е изречена опомена.

Евиденцијата на физички лица против кои е поднесено барање за поведување на прекршочна постапка ги содржи следниве податоци:

1) реден број;

2) број на предметот;

3) подносител на барањето за поведување на прекршочна постапка;

4) законски основ на барањето за поведување на прекршочна постапка;

5) податоци за лицето против кое е поднесено барањето за поведување на прекршочна постапка и тоа:

-име и презиме;

-живеалиште, односно престојувалиште;

-единствен матичен број;

-прекршочна санкција (глоба, опомена);

-износ на глобата;

-одземање на предмети;

-ослободување од одговорност;

-запирање на постапката;

-отфрлање на барањето;

6) други одлуки;

7) трошоци на прекршочната постапка;

8) број и датум на одлуката;

9) жалба, односно тужба и вонредни правни средства и

10) забелешка.

Евиденцијата на физички лица на кои им е изречена опомена ги содржи следниве податоци:

1) име и презиме на лицето на кое му е изречена опомената;

2) живеалиште, односно престојувалиште на лицето на кое му е изречена опомената;

3) единствен матичен број на лицето на кое му е изречена опомената;

4) законски основ на прекршокот и

5) број и датум на решението.

             Личните податоци содржани во евиденциите од ставот 1 на овој член се чуваат во времетраење од шест години.“ 





Член 30
Во член 48 точка 3) зборовите „и заеднички пасош,“ се бришат, а зборот „пасоши“ се заменува со зборот „пасош“.

Во точката 5) зборовите „заедничките пасоши“ се бришат. 





Член 31
Во член 49 зборот „пасош“ да се замени со зборот „патна исправа“.





Член 32

Решението од член 30 ставот 4 од законот ќе се донесе во рок од еден месец од денот на влегување во сила на овој закон.    





Член 33

Овој закон влегува во сила осмиот ден од денот на објавувањето во „Службен весник на Република
О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со Законот за патните исправи на државјаните на Република Македонија (“Службен весник на Република Македонија” бр. 67/92, 20/03, 46/04, 19/07, 84/08, 51/11 и 135/11), нормaтивно правно се уредуваат видовите на патни исправи и визи и постапката за нивно издавање на државјаните на Република Македонија.

Една од патните исправи согласно одредбите од наведениот закон е заедничкиот пасош. Со воведувањето на биометриските патни исправи во 2007 година, заедничкиот пасош како вид на патна исправа остана надвор од рамките на Проектот „Нови лични документи“, односно заедничкиот пасош не е биометриска патна исправа, согласно закон. Оваа патна исправа се изработува на начин идентичен пред воведувањето на новите биометриски  лични документи, односно сликата се залепува на образецот на пасош. Со тоа се создадоа дополнителни практични проблеми особено при патувањето со заеднички пасош, при што наведената патна исправа од надлежните органи на одредени држави се третираше како стара патна исправа. При компаративното согледување на законодавните решенија на другите држави, се утврди дека заедничкиот пасош како категорија призната од правните системи на особено соседните земји е напуштена категорија не само во Република Словенија, туку и во Република Хрватска и Република Србија. Од тие причини се направени соодветни интервенции во повеќе одредби од законот.    


Со предметниот закон предвидено е дека бродарската книшка е патна исправа за патување во странство на членовите на екипажот во внатрешната, меѓудржавната и меѓународната пловидба. Предметниот закон не е системски закон со кој треба да се регулира постапката и надлежниот орган за издавање на овој вид на патна исправа. Материјата во врска со бродарската книшка е уредена на Законот за внатрешна пловидба („Службен весник на Република Македонија“ број 55/07, 26/09, 22/10, 23/11,  51/11, 155/12, 15/13, 137/13, 163/13 и 42/14). Меѓутоа, со овој закон оваа исправа е означена како бродска книшка. Заради терминолошко усогласување на овие два закона со предложените измени на овој закон се врши прецизирање на називот на оваа исправа.


Надлежните организациони единици на Министерството за внатрешни работи кои го применуваат закон, укажаат на потребата од попрецизна формулација на грижливото чување на патната исправа, по што се пристапи кон дефинирањето на овој поим. Заради спречување на можноста за дискреционо одлучување на овластените службени лица, особено при губење, оштетување или исчезнување на патната исправа, се предлага првото губење, оштетување или исчезнување на патна исправа да не е казниво за имателот на исправата. Во прилог на ова решение се секојдневните појави на губење, оштетување или исчезнување на патни исправи од страна на стари лица. Од тие причини, се предвиде и дека секое понатамошно повторување на дејствие по кое патната исправа се губи, оштетува или исчезнува е казниво за имателот на патната исправа, освен во случаи кога имателот ќе докаже дека дејствието е сторено без негова умисла или вина, согласно членот 5 став 8 од законот.

  
При практичната примена на законот се утврдија ситуации на одземање, задржување, уништување или оштетување на туѓа патна исправа од страна на поблизок член на семејството. Со оглед дека наведеното не беше предвидено со постојниот закон, се предлага уредување на наведената ситуација, особено имајќи предвид дека со наведеното дејствие се ограничува слободата на движење на граѓанинот.   

Со одредбата од членот 9 од постојниот закон утврдено е дека патниот лист е лична исправа која му се издава на државјнин на Република Македонија кој останал во странство без патна исправа само за враќање во земјата. При нормирањето на оваа одредба од законот, не била уредена ситуацијата патен лист да може да се издаде и на малолетно лице (најчесто новороденче) кое не е државјанин на Република Македонија, а доаѓа во државата заради запишување во матичната евиденција и евиденцијата на државјаните на Република Македонија. Тргнувајќи од наведените ситуации се предлага интервенција во одредбата од членот 9 од законот.

Наведениот закон предвидува обврска за имателот на пасошот, да го предаде пасошот при промена на податоците кои се однесуваат на името и презимето, денот, месецот и годината на раѓање, полот и единствениот матичен број. Оваа обврска граѓанинот е должен да ја исполни во рок од 30 дена од денот на промената на податоците. Пасошот во наведениот рок  треба да се предаде во Министерството за внатрешни работи, заради негово поништување. Доколку граѓанинот не ја исполни предвидената законска обврска предвиден е прекршок, за кој се изрекува глоба од 100 до 500 евра во денарска противвредност. Исто така, со членот 5 став 3 од овој закон предвидено е дека имателот на патната исправа не смее да ја користи патната исправа доколку се променат податоците кои се однесуваат на името и презимето, денот, месецот и годината на раѓање, полот и единствениот матичен број. За наведената забрана е предвидена глоба во износ од 100 до 500 евра во денарска противредност. Регулирање на наведната материја на овој начин доведува до двојно казнување на одреден граѓанин, кој се казнува и заради непредавање на пасошот во предвидениот рок и заради употреба на пасошот при променетите податоци. Согледувајќи ја наведената ситуација, со предложениот закон се утврдува прекршок само за користењето на пасошот при променети лични податоци. Се утврди  непотребно да постои прекршок за непредавање на пасошот заради негово поништување во одреден рок, доколку пасошот не се користи за целта за која се издава, односно за патување.   

При практичната примена на законот, надлежните организациони единици се соочија со одедени непрецизности при уредување на материјата при поднесувањата на барања за издавање на патен лист и патна исправа. Во предложениот законски текст се настојува да се надминат утврдените непрецизности и целосно да се опфатат сите ситуации при поднесување на барањата за наведените документи, како и прецизно да се определат лицата кои можат да ги поднесат наведените барања.

При практичната примена на законот се утврди потребата за овозможување на граѓаните наведеното барање да го поднесат во надлежната организациона единица на Министерството за внатрешни работи според местото на престојување на граѓаните. При конципирање на ова решение се имаа во предвид пред се интересите на граѓаните.  

Практичната примена на законот појави законска неможност во однос на поднесување на барање за издавање на пасош надвор од просториите на Министерството за внатрешни работи. Соочени со барањата на граѓаните, кои од одредени лични причини не можат да поднесат барање во просториите на Министерството за внатрешни работи, се утврди потреба за промена на законот во тој дел. Со оглед на трошоците кои би се предизвикале за надлежниот орган, наведениот начин на поднесување на барањето ќе биде проследен со утврдување на дополнителен надоместок за оваа услуга.   
Во делот на прекршочната постапка, со предложените изменувања и дополнувања се уредува постапката за издавање на прекршочен платен налог, доставувањето на известувањата, одлуките и поканите на комисиите и други соодветни прецизирања.

Исто така, со предложените изменувања и дополнувања на предметниот закон ќе се изврши прецизирање на текстот на законот заради надминување на практичните проблеми со кои се соочуваат надлежните организациони единици на Министерството за внатрешни работи при практичната примена на законот и техничко-терминолошко прецизирање на одредени содржини на предметниот закон.  

Завршната одредба од предложениот закон, го предвидува влегувањето во сила на овој закон.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените одредби се меѓусебно поврзани и имаат за цел содржинско дополнување на одредба од Законот за патните исправи на државјаните на Република Македонија, со цел поголема прецизност и јасност на одредбите, со што би се оневозможил, односно намалил ризикот од непочитување и евентуална злоупотреба на законските одредби. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне дополнително прецизирање на одредбите од Законот за патните исправи на државјаните на Република Македонија. 
IV. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

За извршување на предложениот закон не е потребно донесување на посебни подзаконски прописи, освен решение донесено од страна на министерот за внатрешни работи за цената на услугата за поднесување на барање за издавање, изработка и подигање на пасош надвор од просториите на Министерството за внатрешни работи. 
  


            И З В О Д

НА ОДРЕДБИ ОД ЗАКОНОТ ЗА ПАТНИТЕ ИСПРАВИ НА ДРЖАВЈАНИТЕ НА РЕПУБЛИКА МАКЕДОНИЈА ШТО СЕ МЕНУВААТ

Член 3

Патни исправи се: пасош, заеднички пасош, дипломатски пасош, службен пасош и патен лист, како и патни исправи кои се издаваат врз основа на меѓународни договори.

За време на престојот во странство, патната исправа служи за утврдување на идентитетот и како доказ за државјанство на Република Македонија.

 
Како патна исправа за патување во странство на членовите на екипажот во внатрешната, меѓудржавната и меѓународната пловидба им служи и поморската, односно бродарската книшка, со виза издадена во смисла на овој закон.

Член 5

Пасошот е електронска исправа за лична идентификација која му се издава на државјанин на Република Македонија заради патување и престој во странство, како и за враќање во земјата.

 
   Забрането е да се даде патна исправа на послуга на друг или лицето да се послужи со туѓа патна исправа како со своја.

               Имателот на патната исправа не смее да ја користи патната исправа, доколку се променат податоците од членот 26 став 1 точки 1, 2, 5 и 7 и став 6 на овој закон.  

Забрането е да се користи патна исправа која е внесена во евиденцијата за изгубени и исчезнати патни исправи.

Забрането е патната исправа да се дава или зема во залог, поради ненамирени обврски кон државни органи, правни и физички лица.

Имателот на патната исправа е должен грижливо да ја чува патната исправа.
Забрането е менување, бришење или исправање на податоците и на забелешките во патната исправа. 

Забрането е менување на фотографијата во заедничкиот пасош, патниот лист и патната исправа што се издава врз основа на меѓународен договор, како и менување на потписот во патниот лист.

Член 8

 
Заедничкиот пасош е патна исправа која се издава за група од најмалку пет, а најмногу 50 државјани на Република Македонија, кои заедно патуваат во странство и заедно се враќаат во земјата.

 
При патување во странство со заеднички пасош, водачот на групата се внесува во заедничкиот пасош под реден број еден, а лицата кои се внесени во заедничкиот пасош се должни да имаат со себе јавна исправа со фотографија од која може да се утврди нивниот идентитет.

  
Доколку лицето кое се внесува во заедничкиот пасош, поседува и личен пасош, истиот се остава на чување во Министерството за внатрешни работи каде што е издаден заедничкиот пасош- до завршувањето на патувањето.
Член 9

Патниот лист е лична исправа која му се издава на државјанин на Република Македонија кој останал во странство без патна исправа, само за враќање во земјата.
Член 14

Пасош, заеднички пасош, патна исправа издадена врз основа на меѓународен договор и виза, издава Министерството за внатрешни работи.

Во итни случаи (лекување, болест, смрт на член на потесното семејство, неодложен службен пат и слично) виза на пасош и виза на заеднички пасош може да се издаде и при контрола на преминувањето на државната граница.

Член 17
Патниот лист го издава дипломатско-конзуларното претставништво на Република Македонија во странство на државјанин на Република Македонија, кој во странство останал без патна исправа.
Член 19

     Заедничкиот пасош се издава со рок на важење кој е потребен за извршување на заедничкото патување во странство, но не подолго од една година.
Член 22

                Виза на пасош и заеднички пасош се издава со рок на важење кој не може да биде подолг од рокот на важењето на пасошот.

                Виза на поморска и бродарска книшка се издава со рок на важење од пет години.

За патна исправа издадена врз основа на меѓународен договор, виза се издава со рок на важењето на таквата патна исправа, но не подолго од пет години.

Член 23

Пасошот, дипломатскиот пасош и службениот пасош важат за неограничен број патувања во странство.

                 Заеднички пасош се издава со важност за едно патување во одредена држава, односно држави.

Член 26

Во пасошот и патниот лист се внесуваат следниве податоци за имателот на патна исправа:

1) презиме и име,
2) ден, месец и година на раѓање,
 
3) место на раѓање,
 
4) живеалиште,
 
5) пол;

 

6) државјанство

 

7) единствен матичен број на граѓанинот и

  

8) своерачан потпис;
           Пасошот содржи и податоци за биометриски карактеристики на имателот на патната исправа, кои задолжително се земаат од подносителот при поднесување на барањето за издавање на пасош, заради утврдување на неговиот идентитет.


Податоци за биометриски карактеристики, од ставот 2 на овој член се фотографија и отпечатоци од два прста.


Пасошот од ставот 2 на овој член има и бесконтактен чип и машински читлив дел.


  Во заедничкиот пасош се запишува државата, односно државите во кои групата патува, важноста на заедничкиот пасош, името и презимето, датумот на раѓање, местото на раѓање, живеалиштето и адресата на станот на водачот и на членовите на групата.

 
Во дипломатскиот и службениот пасош се внесуваат податоците од став 1 точки 1, 2, 3, 5, 6, 7 и 8 на овој член, како и податокот за функцијата на носителот на тој пасош.
Член 26-а

При промена на податоците од членот 26 став 1 точки 1, 2, 5 и 7 на овој закон, имателот на пасошот е должен во рок од 30 дена од денот на промена на податоците, пасошот да го предаде во Министерството за внатрешни работи, заради негово поништување.

              При промена на податоците од членот 26 став 6 на овој закон, имателот на дипломатскиот или службениот пасош е должен во рок од 30 дена од денот на промена на податоците, дипломатскиот или службениот пасош да го предаде во Министерството за внатрешни работи, заради негово поништување.  
Член 29

Пасош, заеднички пасош и патен лист за враќање во земјата, се издава на барање на граѓанинот.

Дипломатски и службен пасош се издава на барање на надлежен државен орган.

Член 30

Барањето за издавање на патна исправа или виза се поднесува лично на пропишан образец.

За малолетно лице, односно лице кое е лишено од деловна способност, барањето за издавање на патна исправа или виза го поднесува еден од родителите, односно старателот.

Член 32

 
Заедно со барањето за издавање на заеднички пасош или патен лист се приложуваат и две фотографии со пропишана големина, од кои може да се утврди идентитетот на лицето на кое му се издава заедничкиот пасош, односно патниот лист.

Ако лице кое бара издавање на пасош, поседува важечки пасош, кој поради пополнетост или оштетување е во таква состојба што не може да служи за својата намена, заедно со барањето за издавање на пасош се приложува и важечкиот пасош, заради поништување. 
              Државјанин на Република Македонија, кој постојано престојува во странство, во барањето за издавање на пасош ги наведува местото и државата во која престојува.
Член 33

              Во барањето за издавање на заеднички пасош се наведуваат податоци за водачот и за членовите на групата, странската држава, односно држави во кои групата има намера да патува, предвиденото време на престој во странство, како и името и презимето и бројот на патната исправа на водачот и на членовите на групата.

Член 34

              Виза за пасош, заеднички пасош, како и за поморска и бродарска книшка, се издава на барање на лицето, а виза на дипломатски и службен пасош се издава на барање на надлежен државен орган.
Член 35

              Во барањето за издавање на виза се означува и државата во која лицето има намера да патува, како и времето предвидено за престој во странство.

              Заедно со барањето за издавање на виза се приложува и патната исправа, односно поморска или бродарска книшка.
Член 36

 
Патна исправа или виза, се издава во рок од 15 дена од денот на поднесувањето на барањето со доставена потребна документација.

 
По исклучок од ставот 1 на овој член, на писмено барање на лицето кое бара издавање на пасош, патната исправа му се издава најдоцна во рок од 48 часа од часот на поднесувањето на барањето за издавање на пасош.

По исклучок од ставот 1 на овој член, пасошите за кои барањата за издавање се поднесени преку дипломатско-конзуларните преставништва на Република Македонија, се издаваат најдоцна во рок од 90 дена од денот на поднесувањето на барањето  со доставена потребна документација .

Член 37

Поднесеното барање за издавање на пасош или виза, ќе се одбие и нема да се издаде пасош или виза ако:

 
    1) против лицето кое бара издавање на пасош или виза е поведена кривична постапка -на барање од надлежниот суд;

 2) лицето кое бара издавање на пасош или виза е осудено на безусловна казна затвор -додека не ја издржи казната,

 3) тоа го побара центарот за социјална работа во врска со вршењето надзор над родителското право и работите со старателството, согласно со Законот за семејството;

 
     4) е поднесено барање за поведување на прекршочна постапка согласно со членовите 44 и 45 oд овој закон 


      5) на лицето му престанало државјанството на Република Македонија или лицето не е државјанин на Република Македонија

   Точка 6) - укината (Одлука на Уставен суд на Република Македонија -,,Службен весник на РМ“ бр.106/14);

       
   7) ако не се исполнети условите предвидени во членовите 11 и 12 на овој закон.
 

Ако некоја од причините од став 1 на овој член настапила по издавањето на пасошот или визата, пасошот ќе се одземе, а визата ќе се поништи.
Член 38

                 За сите факти кои за последица имаат престанување на причините за одбивање на барањето за издавање на пасош или виза, надлежниот суд или орган, должен е веднаш да го извести Министерството за внатрешни работи.

 
Ќе се смета дека се престанати причините за одбивање на барањето за издавање на пасош или виза од членот 37 став 1 точка 1 на овој закон, ако надлежниот суд или орган не го обнови барањето по истекот на една година од денот на поднесувањето на барањето за одбивање на барањето за издавање на пасош или виза.

              Ќе се смета дека се престанати причините за одбивање на барањето за издавање на пасош или виза од членот 37 став 1 точка 4 на овој закон по истекот на рокот од шест месеци од денот на поднесувањето на барањето за поведување на прекршочна постапка.


Став 4 – укинат (Одлука на Уставен суд на Република Македонија -,,Службен весник на РМ“ бр.106/14)
Член 42

             Исчезнувањето или губењето на пасошот имателот е должен да го пријави веднаш, а најдоцна во рок од три дена од денот на дознавањето, до Министерството за внатрешни работи, односно до Министерството за надворешни работи, за дипломатските и службените пасоши. 
                Исчезнувањето или губењето на пасошот во странство нејзиниот имател е должен, веднаш да го пријави во дипломатско-конзуларното претставништво на Република Македонија во странство.
Член 43-а

Глоба во износ од 100 до 500 евра во денарска противвредност ќе се изрече за прекршок на службено лице и на воено лице кое користи патна исправа, доколку се променети податоците од членот 26 став 6 на овој закон  (член 5 став 3).



Глоба во износ од 100 до 500 евра во денарска противвредност ќе се изрече за прекршок на службено лице во државен орган кое патната исправа ја зема во залог поради ненамирени обврски (член 5 став 5).



Глоба во износ од 100 до 500 евра во денарска противвредност ќе се изрече за прекршок на службено лице кое при промена на податоците од членот 26 став 6 на овој закон во рок од 30 дена од денот на промената на податоците не го предаде дипломатскиот или службениот пасош во Министерството за надворешни работи, заради негово поништување (член 26-а став 2).



Глоба во износ од 100 до 500 евра во денарска противвредност ќе се изрече за прекршок на воено лице кое при промена на податоците од членот 26 став 6 на овој закон, во рок од 30 дена од денот на промената на податоците, не го предаде дипломатскиот пасош во Министерството за надворешни работи заради негово поништување (член 26-а став 2).


Член 43-б



Глоба во износ од 1.000 до 2.000 евра во денарска противвредност ќе се изрече за прекршок на правно лице, кое патната исправа ја зема во залог поради ненамирени обврски (член 5 став 5).



Глоба во износ од 100 до 500 евра во денарска противвредност ќе се изрече за прекршок од ставот 1 на овој член и на одговорното лице во правното лице.






Член 44

          Глоба во износ од 100 до 500 евра во денарска противвредност ќе се изрече за прекршок на физичко лице:

        1) кое својата патна исправа ќе ја даде на послуга на друго лице или ќе се послужи со туѓа патна исправа како со своја (член 5 став 2);

        2) кое користи патната исправа, доколку се променети податоците од членот 26 став 1 точки 1, 2, 5 и 7 на овој закон (член 5 став 3);

        3)  кое патната исправа ќе ја даде или земе во залог поради ненамирени обврски (член 5 став 5);

           4) кое грижливо не ја чувало патната исправа (член 5 став 6); 

        5) кое ќе измени, избрише или исправи податоци и забелешки во патната исправа,  (член 5 став 7); 
   


           6) кое ќе ја замени фотографијата во заедничкиот пасош, патниот лист и патната исправа што се издава врз основа на меѓународен договор или ќе го замени потписот во патниот лист (член 5 став 8) и

       7) кое при промена на податоците од членот 26 став 1 точки 1, 2, 5 и 7 на овој закон, во рок од 30 дена од денот на промената на податоците, не го предаде пасошот во Министерството за внатрешни работи заради негово поништување (член 26-а став 1). 







Член 45


Глоба во износ до 100 евра во денарска противвредност ќе се изрече за прекршок на физичко лице:

1) кое користи патна исправа што е внесена во евиденцијата за изгубени или исчезнати патни исправи (член 5 став 4) и

2)  кое веднаш, а најдоцна во рок од три дена не го пријави исчезнувањето или губењето на патната исправа (член 42).

Член 45-а

За прекршоците предвидени со одредбите од членовите 43-а, 43-б став 2, 44 и 45 на овој закон, прекршочната постапка ја води комисија на Министерството за внатрешни работи односно Министерството за надворешни работи, за дипломатските и службените пасоши.

Комисијата од ставот 1 на овој член е составена од два члена и претседател на комисијата.

Членовите на комисијата имаат завршено високо образование и работно искуство од најмалку седум години на предметната материја, а претседателот на комисијата е дипломиран правник со положен правосуден испит и работно искуство од најмалку десет години на предметната материја.

Член 48
 
Се овластува министерот за внатрешни работи да донесе подзаконски прописи за:

 
1) образецот за пасош, заеднички пасош, патен лист и образецот за виза, како и податоците кои се запишуваат во нив;

 
2) образецот за барање за издавање на пасош и заеднички пасош, како и образецот за барање за издавање на виза на тие пасоши;

 
3) начинот на издавање на пасош и заеднички пасош, како и постапката за издавање на визи на тие пасоши;

 
4) начинот на фотографирањето и земањето на потписот за патна исправа и

 
5) начинот на водење на евиденцијата за издадените и одземените пасоши, заедничките пасоши издадени, односно поништени визи на тие пасоши, како и за водење на регистарот за изгубени и исчезнати патни исправи.
Член 49
Се овластува министерот за внатрешни работи во согласност со министерот за надворешни работи да донесе подзаконски прописи за начинот и постапката за поднесување на барање за издавање на пасош во дипломатско-конзуларното преставништво на Република Македонија во странство, како и начинот на водење на евиденција за поднесените барања.  
